Богуш Святлана

ПАЭТЫКА ВАЛЕРЫІ КУСТАВАЙ

Маладая беларуская паэтка Валерыя Кустава свае першыя крокі ў паэзіі зрабіла даволі рана, але надзвычай упэўнена. Творчасць яе з’яўляецца вельмі прыкметнай і істотнай з’явай у літаратурным жыцці Беларусі. У пэўным сэнсе Валерыя — унікальная паэтка. У свае 23 гады яна ўжо з’яўляецца аўтаркай трох паэтычных зборнікаў, шматлікіх публікацый у перыядычных выданнях і сябрам Саюза беларускіх пісьменнікаў. Пры гэтым творчасць яе мае шмат арыгінальнага і цікавага, што заслугоўвае ўвагі літаратурных крытыкаў і даследчыкаў. В.Кустава піша вершы рознай тэматыкі, праблематыкі, стылёвай скіраванасці, шмат эксперыментуе над формай вершаванага твора. І хоць яшчэ нельга казаць пра яе творчую сталасць, усё ж відавочна, што паэтка валодае адметным паэтычным талентам і  немалым творчым патэнцыялам. 
Нарадзілася Валерыя Кустава ў 1984 годзе ў Мінску. Зараз яна вучыцца у БДУ культуры і мастацтваў на факультэце драматургіі (спецыяльнасць “Кінадраматургія”). Самыя раннія з вядомых сёння вершаў Валерыі былі створаны, калі паэтка мела ўсяго чатыры гады. Першая публікацыя В.Куставай з’явілася ў 1992 годзе ў часопісе “Бярозка”. Уступны артыкул да змешчаных там вершаў напісаў Алесь Разанаў. Яшчэ зусім маленькай дзяўчынкай Валерыя была вельмі прыязна сустрэта ў літаратурным асяроддзі. Пра яе талент пісалі ў многіх перыядычных выданнях Беларусі. У 1996 годзе выйшла першая кніжка Валерыі “Кроў Сусвету” (пад адной вокладкай са зборнікам Дзяніса Старавойтава-Юрчанкі “И пробил уж полночный час”). У 2004 годзе пабачыў свет яшчэ адзін зборнік В.Куставай “Каб неба сагрэць…”. Кніга належыць да серыі “Дэбют”, хоць дэбютам Валерыі назваць яе можна толькі ўмоўна. Яшчэ праз два гады, у 2006, пабачыў свет чарговы зборнік паэтычных твораў В.Куставай “Тамсама”. Усе тры кнігі паэткі выйшлі ў выдавецтве “Мастацкая літаратура”.

Творчасць Валерыі прыцягвала і прыцягвае ўвагу многіх літаратурных крытыкаў. Усе зборнікі маладой паэткі былі адзначаны водгукамі ў розных літаратурных выданнях. Аднак часам ацэнкі крытыкаў былі неадназначнымі, часам нават супярэчлівымі. Адны сцвярджалі пра наватарства, арыгінальнасць і экспрэсіўнасць у творчасці Валерыі. Іншыя падкрэслівалі, што, захапіўшыся знешняй абалонкай, паэтка губляе выразнасць і прыгажосць паэтычнага зместу, зацямняе сэнс вялікай колькасцю аўтарскіх неалагізмаў. Але гэтая неадназначнасць крытыкаў толькі пацвярджае цікавасць да постаці Валерыі Куставай і яе творчасці.

Кожны са зборнікаў Валерыі мае сваю спецыфіку як у зместавым, так і ў выяўленчым плане. Разам з тым ва ўсіх кнігах маладой паэткі ёсць некаторыя агульныя рысы, што дазваляе меркаваць пра фармаванне ўласнага аўтарскага стылю. У рознай ступені ва ўсіх зборніках знайшлі адлюстраванне філасофскія матывы пошуку сэнсу жыцця, прызначэння паэта і паэзіі, узаемаадносінаў паміж людзьмі; раскрыты тэмы Радзімы, кахання, сям’і… Вельмі істотнае месца ў паэтычнай творчасці Валерыі належыць фальклору. Фальклорная вобразнасць, перайманне асаблівасцяў паэтычнага сінтаксісу, рыфмікі, інтанацыйнага гучання народных песень сустракаецца ўжо ў самых ранніх вершах паэткі і не знікае ў пазнейшых, ужо сталых творах. Апрача гэтага, адной з адметнасцяў вершаў В.Куставай з’яўляецца спалучэнне, перапляценне ў іх антычнага і сучаснага, хрысціянскага і язычніцкага, запазычанага і спрадвечнага, нацыянальнага. У невялічкай прадмове да зборніка “Каб неба сагрэць…”, якую напісаў Рыгор Барадулін, дакладна і слушна вызначана спецыфіка вершаў Валерыі. Аўтар прадмовы звяртае ўвагу на здольнасць паэткі адчуваць унутраны лад мовы, ствараць непаўторныя паэтычныя вобразы і насычаць іх нацыянальным каларытам: “Паэтка ўмее перабіраць словы, як бурштын. Падкрэслю, як беларускі бурштын. Паэтка любіць вядзьмарыць словам. Заўважу, вядзьмарыць па-беларуску. Паэтка рупіцца пазнаёміць антычных багоў з паганскімі. Нагадаю, з беларускімі паганскімі багамі.” [6, c. 5]. Зварот да фальклору і антычнай міфалогіі, іх гарманічнае суіснаванне ў мастацкай сістэме паэткі найбольш ярка выявілася менавіта ў кнізе “Каб неба сагрэць…”.

Лейтматывам, які праходзіць праз увесь зборнік, з’яўляецца пошук уласнага “я”, спазнанне свету і суаднясенне сусветных з’яў з асабістымі, выключна індывідуальнымі пачуццямі і перажываннямі. Некаторыя вершы Валерыі рэзка адрозніваюцца паміж сабой агульным настроем, пафасам, спосабамі адлюстравання наваколля. Але, тым не менш, усё выглядае даволі натуральным, бо ў сваіх лірычных творах, ці, прынамсі, у большасці з іх, аўтарка максімальна шчырая. У яе вершах гучыць то непахісная ўпэўненасць ва ўласных сілах, то вялікая нясмеласць і разгубленасць. Безнадзейнасць мяжуе з верай у мажлівасць лепшага, незадаволенасць рэчаіснасцю — з бясконцай любоўю і прагай жыцця. Дзіцячая непасрэднасць і юначы максімалізм часам змяняюцца зусім сталай сур’ёзнасцю і заглыбленасцю ў сутнасць рэчаў…

Валерыю Куставу нельга адназначна аднесці ні да паэтаў-традыцыяналістаў, ні да постмадэрністаў. У яе творчасці істотнае месца належыць і класічным вершам з роўным інтанацыйным гучаннем, напісаным у сілаба-танічнай і танічнай сістэме вершавання (“Я хачу, каб Максім уваскрос...”, “ Не толькі ў час журботы смутнай...” ды інш.), і так званым эксперыментальным творам. Прычым эксперыментуе В.Кустава не толькі з лексікай (у вершах шмат, часам нават занадта шмат, тропаў і аўтарскіх неалагізмаў), але і з паэтычным сінтаксісам, рытмікай, рыфмікай. Паказальным тут з’яўляецца верш “Вершасутык”. Ён цалкам заснаваны на сінтаксічным прыёме стыку (эпанастрафы): з гукаспалучэнняў, якімі заканчваюцца папярэднія вершаваныя радкі, распачынаюцца радкі наступныя:

У цішыню бягу
гукам

з розных бакоў

лёснага шляху.

Хукаю на вастрыню.

Нюхаю

лёду

абвостраную смагу...

Аднак за гэтай арыгінальнасцю формы часам не відаць змястоўнасці, сэнсавай напружанасці верша. Нібыта аўтарка імкнецца ўздзейнічаць адно толькі на падсвядомасць свайго чытача, не рупячыся пра зразумеласць і трапнасць створаных паэтычных вобразаў.

Даволі значны пласт паэзіі Валерыі складаюць верлібры. Найчасцей гэтыя вершы належаць філасофскай лірыцы, хоць адрозніваюцца паміж сабой тэматыкай, праблематыкай, ідэйным зместам. Адметна, што першы зборнік паэткі цалкам складаецца са свабодных вершаў, у другім ім прысвечаны цэлы раздзел, а ў трэцяй кнізе верлібраў зусім няма.

Знайшлі месца ў творчасці В.Куставай і такія неўласцівыя беларускай паэзіі віды вершаў як хайку і вельмі блізкія да іх (так бы мовіць, відазмененыя хайку, у якіх у кожным радку па шэсць складоў, замест належных пяці і сямі). Аднак такіх вершаў зусім няшмат.

Увогуле творчасць Валерыі Куставай даволі разнастайная і багатая. І хоць яшчэ нельга казаць пра яе творчую сталасць, усё ж немагчыма адмовіць ёй у наяўнасці незвычайнага паэтычнага таленту.

